
	1.Արդարադատության նախարարություն
	09.12.2021թ.

	
	N 01/27.2/40623-2021

	«Հայաստանի Հանրապետության կառավարության 1998 թվականի հունվարի 22-ի N 74 որոշման մեջ փոփոխություն կատարելու մասին» Հայաստանի Հանրապետության կառավարության որոշման նախագծի (այսուհետ նաև՝ Նախագիծ) վերաբերյալ հարկ ենք համարում ներկայացնել հետևյալը.
1. Նախագծով նախատեսվում է Հայաստանի Հանրապետության կառավարության 1998 թվականի հունվարի 22-ի N 74 որոշմանը կից ներկայացված ցանկը շարադրել նոր խմբագրությամբ: Մասնավորապես՝ Նախագծով առաջարկվում է հաստատել «Արմենպրես» փակ բաժնետիրական ընկերության հիմնադրի լիազոր ներկայացուցիչների ցանկը, որի համաձայն 50 տոկոս բաժնետոմսերի կառավարման լիազորությունը վերապահվում է ՀՀ վարչապետի աշխատակազմի ղեկավարին, 25 տոկոս բաժնետոմսերի կառավարման լիազորությունը՝ ՀՀ վարչապետի մամուլի քարտուղարին, և ևս 25 տոկոս բաժնետոմսերի կառավարման լիազորությունը՝ «Հանրային կապերի և տեղեկատվության կենտրոն» ՊՈԱԿ-ի տնօրենին:
Այս առումով հարկ է նշել, որ «Բաժնետիրական ընկերությունների մասին» օրենքի 12-րդ հոդվածի 5-րդ մասում ամրագրված դրույթների համաձայն՝ Հայաստանի Հանրապետությանը պատկանող բաժնետոմսերով ընկերությունների հիմնադրման մասին Կառավարության որոշումը պետք է պարունակի դրույթներ Ընկերության հիմնադրման, ինչպես նաև հիմնադրի անունից հանդես եկող պետական կառավարման համակարգի մարմնի (մարմինների) և նրանցից յուրաքանչյուրի կառավարմանը հանձնված բաժնետոմսերի փաթեթի մասին: Նույն հոդվածի 3-րդ կետով սահմանված մյուս լիազորությունները Կառավարության կողմից կարող են վերապահվել համապատասխան պետական կառավարման համակարգի մարմնին (մարմիններին), ինչպես նաև, որպես պատվիրակված լիազորություն, համայնքի ղեկավարին, այսուհետ` լիազորված մարմնին:
Վերոգրյալից հետևում է, որ բաժնետոմսերի կառավարման լիազորությունը կարող է վերապահվել համապատասխան պետական կառավարման համակարգի մարմնին, հետևաբար բաժնետոմսերի կառավարման լիազորությունը ՀՀ վարչապետի աշխատակազմի ղեկավարին, ՀՀ վարչապետի մամուլի քարտուղարին, «Հանրային կապերի և տեղեկատվության կենտրոն» ՊՈԱԿ-ի տնօրենին վերապահելու վերաբերյալ դրույթները չեն բխում «Բաժնետիրական ընկերությունների մասին» օրենքի պահանջներից:
Ելնելով վերոգրյալից՝ նախագծով առաջարկվող փոփոխություններն առաջարկում ենք վերանայել և համապատասխանեցնել օրենքի պահանջներին:
2. Բացի այդ, անդրադառնալով Հայաստանի Հանրապետության կառավարության 1998 թվականի հունվարի 22-ի N 74 որոշման ընդունման իրավական հիմքին՝ հարկ ենք համարում անդրադառնալ «Նորմատիվ իրավական ակտերի մասին» օրենքի 13-րդ հոդվածի 1-ին մասի դրույթներին, համաձայն որոնց՝ ենթաօրենսդրական նորմատիվ իրավական ակտը ունենում է նախաբան, որում նշվում է օրենսդրական իրավական ակտի հոդվածը կամ մասը, որը ներառում է Սահմանադրության 6-րդ հոդվածի 2-րդ մասով սահմանված լիազորող նորմեր:
ՀՀ Սահմանադրության 6-րդ հոդվածի 2-րդ մասում ամրագրված կարգավորման համաձայն՝ Սահմանադրության և օրենքների հիման վրա և դրանց իրականացումն ապահովելու նպատակով Սահմանադրությամբ նախատեսված մարմինները կարող են օրենքով լիազորվել ընդունելու ենթաօրենսդրական նորմատիվ իրավական ակտեր:
Տվյալ պարագայում Հայաստանի Հանրապետության կառավարության 1998 թվականի հունվարի 22-ի N 74 որոշման նախաբանում հղում է կատարված «Բաժնետիրական ընկերությունների մասին» օրենքի 8-րդ հոդվածին, որը վերաբերում է ընկերությունների տեսակներին: Այս առումով, վերոգրյալի համատեքստում հարկ է նկատի ունենալ, որ օրենքի 8-րդ հոդվածով Հայաստանի Հանրապետության կառավարությանը պետական բաժնետիրական ընկերության կանոնադրությունը, կանոնադրական հիմնադրամը և հիմնադրի կողմից լիազորված անձանց ցանկը հաստատելու լիազորություն վերապահված չէ:
Ելնելով վերոգրյալից՝ առաջարկում ենք որոշման նախաբանում հղում կատարել այն իրավական ակտին, որով ՀՀ կառավարությունը լիազորված է ընդունելու հիշյալ որոշումը:
Այս առումով, նկատի ունենալով սույն եզրակացությամբ ներկայացված դիտարկումները՝ առաջարկում ենք Հայաստանի Հանրապետության կառավարության որոշումն ամբողջությամբ վերանայել՝ այն համապատասխանեցնելով ««Բաժնետիրական ընկերությունների մասին» օրենքի և «Հայաստանի Հանրապետության կառավարության 1998 թվականի հունվարի 22-ի N 74 որոշման դրույթներին:

